
Na osnovu člana 21. Zakona o Vladi Brčko  distrikta Bosne i Hercegovine – prečišćeni tekst („Službeni glasnik Brčko distrikta BiH“, broj: 22/18, 49/18, 08/19 i 10/19) i člana 7. stav (5) Zakona o obrazovanju u osnovnim i srednjim školama u Brčko distriktu Bosne i Hercegovine („Službeni glasnik Brčko distrikta BiH“, broj: 10/08, 25/08, 4/13, 48/16 i 22/17), šef Odjeljenja za obrazovanje Vlade Brčko distrikta d o n o s i 
PRAVILNIK

 O OSNIVANJU, ORGANIZACIJI, TRAJANJU I POHAĐANJU NASTAVE U PARALELNIM ŠKOLAMA
DIO PRVI – UVODNI DIO

Član 1.

(Predmet Pravilnika)
Ovim pravilnikom regulišu se uslovi za osnivanje paralelnih škola, organizacija, trajanje i pohađanje nastave i druga pitanja u vezi s paralelnim osnovnim školama u Brčko distriktu Bosne i Hercegovine (u daljnjem tekstu: Distrikt).

Član 2. 

(Paralelno obrazovanje)

(1) Paralelno sa sticanjem osnovnog obrazovanja može se sticati i osnovno muzičko i osnovno  baletsko obrazovanje. 
(2) Osnovno muzičko i osnovno baletsko obrazovanje stiče se u muzičkim i baletskim školama, u skladu sa Zakonom o obrazovanju u osnovnim i srednjim školama u Brčko distriktu Bosne i Hercegovine (u daljnjem tekstu: Zakon o obrazovanju u osnovnim i srednjim školama).
Član 3.

(Uslovi za osnivanje paralelnih škola)

Uslovi za osnivanje škola u Brčko distriktu BiH propisani su Zakonom o obrazovanju u osnovnim i srednjim školama u Distriktu.
DIO DRUGI – OSNOVNO MUZIČKO I  OSNOVNO BALETSKO OBRAZOVANJE

ODJELJAK I. TRAJANJE I ORGANIZACIJA NASTAVE U OSNOVNOJ MUZIČKOJ 

                            I OSNOVNOJ BALETSKOJ ŠKOLI 

Član 4.

(Trajanje osnovnog muzičkog i osnovnog baletskog obrazovanja)

(1) Osnovno muzičko obrazovanje može trajati dvije, četiri ili šest godina, u zavisnosti od glavnog predmeta, i to kako slijedi:

a) na odsjeku za solo pjevanje program osnovnog muzičkog obrazovanja traje dvije godine;    

b) na odsjeku za kontrabas, fagot, saksofon, trubu, trombon, tubu i udaraljke program osnovnog muzičkog obrazovanja traje četiri godine;       

c) na odsjecima za klavir, violinu, violu, violončelo, gitaru, harmoniku, flautu, obou i klarinet program osnovnog muzičkog obrazovanja traje šest godina.
(2) Osnovno baletsko obrazovanje traje šest godina.

(3) Muzička i baletska škola može organizovati rad pripremnog odjeljenja u trajanju od jedne godine.

Član 5.

(Organizacija nastave u osnovnim muzičkim i baletskim školama)
(1) Nastava u osnovnim muzičkim i osnovnim baletskim školama se izvodi kao:

a) individualna nastava, za nastavu instrumenata ili nastavu solo pjevanja;

b) grupna nastava, za nastavu solfeđa, baleta, teorije muzike, orkestra, hora i kamerne muzike;

c) kolektivna, nastava skupnog muziciranja.
(2) Nastavnik koji izvodi nastavne časove individualne nastave glavnog predmeta je razrednik za učenike koji se nalaze u njegovoj klasi.

(3) Nastavnik iz stava (2) ovog člana sarađuje s ostalim nastavnicima i s roditeljima, odnosno starateljima učenika, radi praćenja rada i napretka učenika.

Član 6.

(Nastava solfeđa, baleta i teorije muzike)

(1) Nastava solfeđa, baleta i teorije muzike odvija se u grupi za solfeđo, grupi za balet ili grupi za teoriju muzike.

(2) Broj učenika u grupi određen je Pedagoškim standardima i normativima.

(3) Izuzetno od stava (1) ovog člana, grupa može biti mješovita u slučaju da je, zbog rasporeda časova u drugim školama koje učenici pohađaju, nemoguće napraviti raspored časova po grupi.
Član 7.

(Klavirska saradnja – korepeticija)
(1) Časovi korepeticije se obavljaju za učenike gudačkih instrumenata, duvačkih instrumenata, udaraljki, solo pjevanja, baleta i grupnog muziciranja.

(2) Klavirski saradnik – korepetitor obavezan je izvoditi korepeticiju u redovnoj nastavi, internim i javnim nastupima u Distriktu.
ODJELJAK II. UPIS U OSNOVNU MUZIČKU I OSNOVNU BALETSKU ŠKOLU  

Član 8.

(Uslovi za upis u muzičku i baletsku školu)

(1) Uslovi za upis u osnovnu muzičku i osnovnu baletsku školu su:

a) položen prijemni ispit;

b) odgovarajući uzrast kandidata.

(2) U osnovnu muzičku školu može se upisati kandidat uzrasta od navršenih sedam do 17 godina kako slijedi:

a) kandidat uzrasta do devet godina za odsjeke za klavir, violinu, violu, violončelo, gitaru, harmoniku, flautu, obou i klarinet;

b) kandidat uzrasta do petnaest godina za odsjek za fagot, saksofon, trubu, trombon, tubu;  

c) kandidat uzrasta do jedanaest godina za odsjek za kontrabas i udaraljke;
d) kandidat uzrasta od četrnaest do sedamnaest godina za odsjek za solo pjevanje;

e) kandidat uzrasta od sedam do osam godina za pripremno odjeljenje. 

(3) U osnovnu baletsku školu može se upisati kandidat uzrasta od devet do petnaest godina.

(4) U osnovnu muzičku školu, u prvi razred, ne može da se upiše kandidat stariji od šesnaest godina.

(5) Učenici svih razreda svake godine vrše upis u naredni razred.

(6) U osnovnu muzičku i osnovnu baletsku školu učenici se upisuju najkasnije do 15. septembra tekuće godine.

Član 9.

(Prijemni ispit)

(1) Odluku o raspisivanju javnog poziva ili oglasa za upis učenika u osnovnu muzičku i osnovnu baletsku školu donosi Nastavničko vijeće na prijedlog direktora škole najkasnije do 10. maja tekuće školske godine. 
(2) Nastavničko vijeće na prijedlog direktora škole usvaja plan upisa i upisne kvote. 
(3) Prijemni ispit za upis učenika u osnovnu muzičku i osnovnu baletsku školu provode ispitne komisije i to za: pripremno odjeljenje, instrumentalni odsjek, solo pjevanje i balet.
(4) Ispitne komisije čine tri člana (predsjednik, ispitivač, stalni član) koje imenuje direktor škole, a članovi ispitne komisije mogu biti članovi nastavničkog vijeća i stručnih aktiva.
(5) Javni oglas za prijem učenika objavljuje se na oglasnoj ploči škole i web stranici škole, najkasnije pet dana od dana donošenja odluke o raspisivanju javnog oglasa.
(6) Prijava učenika za polaganje prijemnog ispita sadrži prijavu za upis, dokaz o uzrastu učenika, a za duvačke instrumente i balet potrebno je ljekarsko uvjerenje. 
(7) Oglas za prijem učenika ostaje otvoren osam dana od dana objavljivanja.
(8) Termini za polaganje prijemnih ispita objavljuju se na oglasnoj ploči i web stranici škole najkasnije tri dana od dana zatvaranja javnog oglasa. 

Član 10.

(Elementi za utvrđivanje muzičkih sposobnosti kandidata)

(1) Utvrđivanje muzičkih sposobnosti kandidata na prijemnom ispitu za prijem učenika u osnovnu muzičku i osnovnu baletsku školu vrši se ocjenjivanjem tri elementa:

a) muzički sluh;

b) ritam;

c) muzička memorija.

(2) Muzički sluh se utvrđuje na osnovu:

a) pjevanja jedne pjesme po izboru kandidata ili

b) pjevanja jedne pjesme iz općepoznatog repertoara, npr. dječiju pjesmu iz osnovnoškolskog programa muzičke kulture ukoliko:

1) kandidat nije pripremio pjesmu ili 

2) je kandidat pripremio neprikladnu za prijemni ispit, ispitivač može zadati pjesmu iz općepoznatog repertoara. 

(3) Utvrđivanje muzičkog sluha se vrši na način da ispitivač na klaviru izvodi ton, a kandidat treba da ponovi pjevajući ton koji čuje.

(4) Ritam se utvrđuje na način da ispitivač izvodi najmanje tri ritmičke fraze u trajanju od po dva takta jednostavne mjere, koje kandidat ponavlja pljeskanjem ili kucanjem.

(5) Muzička memorija se utvrđuje na način da ispitivač izvodi tri melodijske fraze u trajanju od po dva takta jednostavne mjere, koje kandidat ponavlja pjevanjem.

(6) Za utvrđivanje elemenata iz tačke b) i c) stava (1) ovog člana ispitivač može frazu po potrebi ponoviti, u cijelosti ili djelimično, do tri puta.
Član 11.

(Procjena sposobnosti kandidata)
Ispitna komisija tokom provođenja prijemnog ispita procjenjuje fizičke sposobnosti kandidata u odnosu na potrebne predispozicije za učenje pojedinog instrumenta. 
Član 12.

(Pristupanje prijemnom ispitu)

(1) Kandidat pristupa prijemnom ispitu uz prisustvo roditelja ili staratelja.
(2) Ispitna komisija može obaviti dodatni razgovor s kandidatom i roditeljima.
                          Član 13.

                                               (Bodovanje kandidata)

(1) Svaki član ispitne komisije boduje kandidate iz sva tri elementa navedena u članu 10. stav (1) ovog pravilnika s bodovima od jedan do deset za svaki od elemenata. 
(2) Zbir bodova elemenata navedenih u članu 10. stav (1) ovog pravilnika, za svakog pojedinog člana ispitne komisije može iznositi maksimalno 30 bodova. 
(3) Ukupni broj bodova iz člana 10. stav (1) svih članova ispitne komisije predstavlja ukupnu ocjenu muzičkih sposobnosti i može iznositi maksimalno 90 bodova.
Član 14. 

(Bodovanje elemenata)
Bodovanje elemenata iz člana 11. ovog pravilnika ispitna komisija ocjenjuje jedinstvenom ocjenom od 1 do 10 koja se sabira s ocjenom muzičkih sposobnosti iz člana 10. stav (1), kandidata i čine ukupnu ocjenu prijemnog ispita koja može iznositi maksimalnih 100 bodova.
Član 15.

(Rang-lista uspjeha kandidata)

(1) Predsjednik ispitne komisije brine se za pravovremeno unošenje bodova u obrasce, konačan zbir ocjena, verifikaciju ocjena i sačinjavanje zapisnika. 

(2) Ispitna komisija utvrđuje prijedlog rang liste uspjeha kandidata na prijemnom ispitu neposredno po završetku prijemnog ispita.

(3) U slučaju da dva ili više kandidata imaju isti broj bodova, prednost se daje mlađem kandidatu.

(4) Raspored kandidata po odsjecima, a koji su zadovoljili uslove za prijem, vrši direktor škole.
(5) Konačnu rang-listu uspjeha kandidata i odluku o prijemu učenika na odsjeke u osnovnoj muzičkoj i osnovnoj baletskoj školi usvaja Nastavničko vijeće.

(6) Roditelj ili staratelj ima pravo prigovora na rang-listu uspjeha kandidata Školskom odboru u roku od pet dana od objave na oglasnoj ploči škole ili web stranici škole.
(7) Direktor škole može odobriti dodatne upisne kvote za pojedine instrumente nakon usvojene               rang-liste u slučaju da:

a) se pojedini učenici ispišu iz osnovne muzičke, osnovne baletske škole ili 

b) je škola novom budžetskom pozicijom ili saglasnošću Odjeljenja za obrazovanje dobila više pozicija na postojećim ili novim odsjecima.
(8) Raspored novoupisanih učenika u odgovarajući razred, odnosno klasu, na osnovu rezultata na prijemnom ispitu vrši direktor škole.

(9) U slučaju nedostatka nastavnog kadra na pojedinim odsjecima direktor škole može kandidatu koji je uspješno položio prijemni ispit muzičkih sposobnosti, ponuditi pohađanje drugog odsjeka u odnosu na onaj koji je naveden u prijavi, ukoliko na tom odsjeku postoji mogućnost za prijem kandidata. 

ODJELJAK III. VRSTE ISPITA

Član 16.

(Pohađanje nastave i vrsta ispita)

(1) Osnovno muzičko i osnovno baletsko obrazovanje stiče se redovnim pohađanjem nastave i polaganjem ispita.
(2) Uz redovno pohađanje nastave u osnovnoj muzičkoj, osnovnoj baletskoj školi na kraju školske godine polažu se ispiti: godišnji, kontrolni, razredni i popravni ispit.
Član 17.

(Godišnji ispit)

(1) Godišnji ispit iz glavnog predmeta polažu učenici četvrtog, petog i šestog razreda šestogodišnjeg obrazovanja, trećeg i četvrtog razreda četverogodišnjeg obrazovanja i drugog razreda dvogodišnjeg obrazovanja.

(2) Godišnji ispit iz solfeđa polažu učenici trećeg i šestog razreda šestogodišnjeg obrazovanja, drugog i četvrtog razreda četverogodišnjeg obrazovanja i prvog i drugog razreda dvogodišnjeg obrazovanja.

(3) Godišnji ispit iz teorije muzike polažu učenici šestog razreda šestogodišnjeg obrazovanja, četvrtog razreda četverogodišnjeg obrazovanja i drugog razreda dvogodišnjeg obrazovanja.

(4) Godišnji ispit iz uporednog klavira polažu učenici prvog i drugog razreda dvogodišnjeg obrazovanja.

(5) Učenici koji ubrzano napreduju godišnji ispit polažu u dva ispitna roka, u januarskom ispitnom roku polažu ispite razreda u koji su upisani, a ispite iz narednog razreda u junskom roku.
(6) Učenik koji dobije negativnu ocjenu iz glavnog predmeta na godišnjem ispitu ponavlja razred.

(7) Učenik koji dobije negativnu ocjenu iz ostalih predmeta, najviše iz jednog, na godišnjem ispitu upućuje se na popravni ispit u augustovskom roku.

(8) Učenici ostalih razreda dobijaju godišnju ocjenu.

Član 18.

(Kontrolni ispit)

(1) Kontrolni ispit se polaže iz glavnog predmeta. 

(2) Kontrolni ispit polažu učenici trećeg razreda šestogodišnje škole, drugog razreda četverogodišnje škole i prvog razreda dvogodišnje škole.

(3) Kontrolnom ispitu mogu pristupiti učenici koji imaju pozitivne ocjene iz ostalih predmeta.

(4) Učenici koji polože popravni ispit iz ostalih predmeta u augustovskom roku i dobiju pozitivne ocjene, mogu pristupiti polaganju kontrolnog ispita.

(5) Učenici koji dobiju negativnu ocjenu na kontrolnom ispitu, ne mogu nastaviti školovanje kao redovni učenici.

Član 19.

(Razredni ispit)

(1) Razredni ispit polaže učenik koji je iz opravdanih razloga ostao: 
(a) neocijenjen na kraju nastavne godine, odnosno obrazovanja, po odgovarajućem nastavnom planu i programu, 
      (b) opravdano izostao s nastave više od jedne trećine planiranih časova u toku nastavne godine.
(2) Učenik koji dobije negativnu ocjenu na razrednom ispitu, upućuje se na polaganje popravnog ispita.
(3) Učenik koji ne pristupi polaganju razrednog ispita ponavlja razred.

Član 20.

(Popravni ispit i ponavljanje razreda)

(1) Popravni ispit polažu učenici koji na kraju školske godine imaju nedovoljnu ocjenu iz predmeta koji se ne polaže kao godišnji ispit i učenici koji su na godišnjem ispitu iz teorije, solfeđa i uporednog klavira dobili nedovoljnu ocjenu.
(2) Učenici koji na godišnjem ispitu iz glavnog predmeta dobiju nedovoljnu ocjenu ne mogu polagati popravni ispit, već ponavljaju razred.

(3) Učenik može polagati popravni ispit iz jednog predmeta.

(4) Učenik koji ima dvije ili više nedovoljnih ocjena ponavlja razred.

(5) Učenik može ponavljati razred jednom u toku školovanja.

Član 21. 

(Brže napredovanje)
Osnovno muzičko i osnovno baletsko obrazovanje učenik može steći u roku kraćem od utvrđenog u nastavnom planu i programu, ukoliko se učenik ističe posebnim znanjem i sposobnostima, a način i postupak bržeg napredovanja uređuje se pravilima škole.

DIO TREĆI – PRELAZNE I ZAVRŠNE ODREDBE

Član 22.

(Stavljanje van snage)

Stupanjem na snagu ovog pravilnika stavlja se van snage Pravilnik o osnivanju, organizaciji, trajanju i pohađanju nastave u paralelnim osnovnim školama Brčko distrikta BiH, broj: 02-000125/11 od 11. 3. 2011. godine. 
Član 23.

(Stupanje na snagu)

Ovaj pravilnik stupa na snagu osmog dana od dana objavljivanja u „Službenom glasniku Brčko distrikta BiH“.

